
к епископу Митрофану и ко всему собору священному доволну мило
стыню, и повеле молити всещедраго и милостиваго бога, и пречистую 
его матерь, и великаго святителя и чюдотворца Николу о своем госу
дарстве здравии, и о великой княгене, и о братии здравии, и за вся 
православныя християне, и о мире, и о тишине, и о благопребывании. 
Богу нашему слава. Всегда и ныне, и присно, и во веки. 

Служители великого чюдотворца Николы Заразского нача в собе 
помышляти, яко не мочно нам на два престола служити, и начата 
молити благоверного государя великого князя Василия Ивановича всеа 
Русии самодрьжца, чтобы государь отпустил чюдотворный Николин 
образ Заразского к старому престолу на Рязань. И благоверный князь 
Василей Иванович чюдотворного образа Николина взяти не повелел, 
а старых попов Никольских отпустил к старому престолу на Рязань слу
жити. А коломенскому епископу Митрофану велел к Николе чюдотворцу 
прибирати дву попов да дьякона. И священицы заразкия начата скор-
бети, что осташа великого чюдотворца Николы Корсунского и Зараз
ского образа. И не быша у великого чюдотворца Николы Заразского 
на Резани от декабря шестаго числа до марта 9-го числа, а в марте 
девятом числе на крестопоклонению воскресению явися велие чюдо 
преславно и памяти достойно. На третьем часу дни прииде понамарь 
в церковь уготовати к божественной литоргии и виде чюдотворный 
образ чюдотворца Николу стояше во церкви на своем месте и с прикла
дом и пеленами, яко же и преже, яко светило сияше велие. Понамарь 
видя чудотворный образ и страхом обьят быв и вскоре поведа свяще
ницы, что виде во церкви чюдотворный образ стоящь своем месте. 
Они же слышав и мняща, яко неистов есть во иступлении ума глаголет. 
Понамарь глагола, яко истинна есть и притекоша во церковь и видя 
чюдотворный образ на своем месте стоящь, и страхом и радостию 
обьяти быхом, а которой образ Николин поставлен в чюдотворного 
образа место — того образа в церкви несть. И священицы пев молебен 
и литоргию служиша. И приехаша вборзе на Коломну ко епископу Митро
фану и проведа ему приход чюдотворного образа, а который образ 
Николин стоял на Резани в чюдотворного образа место — тот образ 
стал на Коломне на чюдотворного образа место. И епископ Митрофан 
видя велия и преславныя чюдеса, и посла к государю великому князю 
Василию Ивановичю поведати ему — чюдотворец Николае отиде к старому 
престолу на Резань невидимо. И слыша благоверный и великий князь 
Василей Иванович самодерьжец отход чюдотворного образа, и нача 
дивитись и глаголати: „О великий чюдотворец Николае, прости мя, что 
ти не поволих итти к старому престолу. Да учиню тебе церковь и ограду 
каменну, чтобы твой чюдотворный образ стоял во веки недвижим". И не 


